
Vier je eigen tael 

Zaoterdag veur een weke zat ik mit omtrent twiehonderd aandere praoters van en schrievers in 

kleine taelen in de Grote Karke van Sunt Jacobiperochie. Daor vierden we oonze taelen en 

wodde et boek Fier dyn eigen taal prissenteerd. Een boek mit wark van mar liefst 222 dichters 

in 70 verschillende kleine taelen. Arno Brok, de Kommesaores van de Keuning die him et 

Fries knap eigenmaekt het, nam et eerste exemplaor van et boek in ontvangst en hul 

vervolgens een vurig pleidooi veur et bruken van de eigen tael. Zien woorden vullen d’r in as 

een preek in een oolderling. Een karke vol meensken die de riekdom van de kleine taelen 

koesterden. Dat gaf zuver een waarm gevuul. 

Mar doe zong Piter Wilkens zien Nije Taalballade. Et refrein wodde mitzongen en d’r wodde 

klapt. Dat heurt ommes zo. Piter zong over zien Fries, en dat die tael naor zien miening 

veraarmt, dat de Friezen heur tael versloeren laoten, Hollaans praoten mit de kiender, van et 

Fries hiel staorigan een Hollaans dialekt maeken. Dit is net in taal dy’t feroaret, zong Piter, dit 

is in taal dy’t stjert. As et Fries neffens de bekende zanger hiel staorigan an et uut de tied 

raeken is, hoevule illusies moej’ dan nog angaonde de verschillende Nedersaksische taelen 

hebben? Niet alle Friezen in de karke vunnen disse taelballade vermoedelik een goeie 

bosschop. Et taastte een betien de saemheurighied an. Et waarme gevuul wodde hiel even toch 

wat minder waarm. Iene zien geliek kan scharpe raanties hebben. 

Margriet Brandsma, die de boel vakkundig an mekaander praotte, hadde et volk in de karke 

op dat mement vraogen kund as heur kiender en kleinkiender heur kleine taelen nog wel 

praoten. Dat dee ze niet en misschien was dat wel zo verstaandig. De uutkomst zol lichtkaans 

onthutsend west hebben. Et waarme gevuul zol in ien keer vot west hebben. Now bleef et toch 

een blinders mooie dag. Lao’we oons, zolange as et kan, veur oonze kleine taelen inzetten 

blieven. Ze bin et weerd, want et is een riek bezit. Nao ofloop stapten we uut oonze waarme 

cocon de kille Bildtse wereld in en reden deur donkerder woddend novemberlocht op huus an. 

